
Cyflwyniad 

Mae CYFLE yn strategaeth ar gyfer ehangu a datblygu’r Gymraeg fel rhan o gynllun 

ehangach i hybu a hyrwyddo’r Gymraeg ym Mhrifysgol Wrecsam. Lluniwyd y strategaeth yn 

2022 gyda chefnogaeth y Coleg Cymraeg Cenedlaethol er mwyn adolygu a chynyddu’r 

ddarpariaeth Gymraeg o fewn y brifysgol. 

Mae CYFLE bellach yn strategaeth fyw, sydd wedi cyfrannu’n sylweddol at ddod â’r 

Gymraeg yn fyw ym Mhrifysgol Wrecsam. 

 

Cefndir a Chyd-destun Polisi 

Cyn 2022, nid oedd fframwaith na chynllun clir ar waith i fonitro datblygiad ac ehangu’r 

ddarpariaeth Gymraeg o safbwynt credydau academaidd neu i fonitro datblygiadau’r 

Gymraeg ar draws y cwricwlwm.  

Fodd bynnag, mae ysgogiad sylweddol wedi deillio o’r datblygiadau diweddar ym maes 

rhaglenni iechyd. Roedd yn amlwg, drwy ymgynghori â rhanddeiliaid a thrwy arsylwi ar 

dueddiadau yn y sector iechyd, bod galw cynyddol am fwy o therapyddion iaith a lleferydd 

sy’n gallu gweithio drwy gyfrwng y Gymraeg. Roedd y diffyg hwn yn peri her sylweddol i 

wasanaethau iechyd yng Nghymru, yn enwedig o ran darparu gofal sensitif i gleifion 

Cymraeg eu hiaith.  

Gyda chefnogaeth y Coleg Cymraeg Cenedlaethol ac yn unol ag amcanion Addysg a 

Gwella Iechyd Cymru, mae’r Brifysgol wedi datblygu darpariaeth academaidd benodol drwy 

gyfrwng y Gymraeg ym maes rhaglenni iechyd gan neilltuo lleoedd penodedig i fyfyrwyr 

Cymraeg mewn rhaglenni megis Therapi Iaith a Lleferydd. 

Roedd hyn, nid yn unig yn ymateb i alw proffesiynol, ond hefyd yn cyfrannu’n uniongyrchol 

at genhadaeth ehangach y Brifysgol i wasanaethu ei chymuned leol a chenedlaethol. Mae’r 

effaith gadarnhaol ar y sector yn dangos gwerth strategol y Gymraeg fel cyfrwng 

academaidd, ac yn tanlinellu rôl y Brifysgol fel sefydliad sy’n ymateb i anghenion 

cymdeithasol, ieithyddol a galwedigaethol Cymru. Mae hyn yn cyd-fynd â blaenoriaethau 

Strategaeth y Gymraeg mewn iechyd a gofal Cymdeithasol Llywodraeth Cymru, Mwy na 

Geiriau. Mae hefyd wedi dangos potensial ar gyfer cydweithio strategol pellach gyda’r 

Coleg Cymraeg Cenedlaethol, er mwyn sicrhau bod y ddarpariaeth Gymraeg yn cael ei 

chynllunio’n fwriadol, ei monitro’n effeithiol, ac yn cael ei datblygu’n unol â blaenoriaethau 

cenedlaethol ar gyfer addysg uwch cyfrwng Cymraeg.  

Cynllun Gweithredu CYFLE 

Roedd cydweithio agos â phartneriaid allanol megis Comisiynydd y Gymraeg, y Coleg 

Cymraeg Cenedlaethol, y Ganolfan Dysgu Cymraeg Cenedlaethol, MEDR a Strategaeth 

Cymraeg 2050 yn hanfodol ar gyfer sefydlu strategaeth gadarn mewn prifysgol oedd yn 

ymateb i amcanion polisi cenedlaethol. 

Wrth ddatblygu'r strategaeth, roedd yn rhaid cydnabod sefyllfa unigryw Prifysgol Wrecsam 

– sef prifysgol ar y ffin heb hanes hir o gynnig darpariaeth academaidd cyfrwng Cymraeg. O 

ganlyniad, gosodwyd amcanion realistig, wedi’u seilio ar anghenion y sefydliad, yn hytrach 

na cheisio efelychu prifysgolion eraill yng Nghymru sydd â thraddodiad hir-sefydlog o 

gynnig cyrsiau academaidd yn Gymraeg. 

Mae cydweithio â’r Coleg Cymraeg Cenedlaethol yn allweddol, gan alinio’r strategaeth â 

chynllun academaidd y Coleg: diogelu, dyfnhau ac ymestyn. Trwy weithredu yn unol â’r 

egwyddorion hyn, nod y Brifysgol yw: 

• Meithrin darpariaeth Gymraeg gynaliadwy. 

• Adeiladu capasiti staff. 

• Cynnig cyfleoedd ystyrlon i fyfyrwyr. 

• Cyfrannu at nodau Strategaeth Cymraeg 2050 Llywodraeth Cymru. 

 

Ymgysylltu â Staff 

Cyflwynwyd CYFLE i staff y Brifysgol trwy amrywiaeth o ddulliau i sicrhau cyfleoedd 

hyrwyddo clir. Roedd y rhain yn cynnwys: 

• Sesiynau dysgu dros ginio a chyflwyniadau mewn cynadleddau staff. 

• Mewnblannu’r strategaeth yng ngwaith y Tîm Datblygu Academaidd. 

• Sefydlu llwybr datblygiad academaidd penodol trwy gyfrwng y Gymraeg, a oedd yn 

cyd-fynd â sefydlu Cangen y Coleg Cymraeg Cenedlaethol yn y Brifysgol. 

Roedd enwi’r strategaeth yn ‘CYFLE’ yn symbol o’r newid diwylliannol, gan gynnig y 'cyfle' i 

bawb, waeth beth fo’u cefndir iaith, i gyfrannu at y Gymraeg. Roedd hyn yn arbennig o 

bwysig mewn prifysgol sydd mor agos i’r ffin, lle mae angen ailgyflwyno’r Gymraeg i rai staff 

a myfyrwyr, a chreu awyrgylch croesawgar a chynhwysol. Mae’r Brifysgol hefyd wedi 

sefydlu sesiynau anffurfiol 'Coffi a Chlonc' i staff, sy’n cynnig cyfle i unrhyw aelod o staff 

fynychu a chymryd rhan mewn sgwrs drwy’r Gymraeg, ar ba bynnag lefel sy’n gyfforddus 

iddynt.  

 
Uchafbwyntiau a Thraweffaith y cynllun 

Ers sefydlu CYFLE, mae uchafbwyntiau a manteision y gwaith wedi cynnwys: 

• Partneriaethau Cryf -  Sefydlu partneriaeth ragorol gyda’r Coleg Cymraeg 

Cenedlaethol a’r Ganolfan Dysgu Cymraeg Cenedlaethol gan hwyluso cyfleoedd 

hyfforddi i staff a myfyrwyr. 

• Ehangu Darpariaeth - Ehangu’r ddarpariaeth Gymraeg mewn meysydd 

blaenoriaeth y sector cyhoeddus megis Therapi Iaith, Iechyd Perthynol, Nyrsio a 

Hyfforddiant Pêl-droed. 

 



 

 
• Datblygu Staff - Dros 100 o staff wedi cofrestru ar raglen ‘Cymraeg Gwaith’, gyda 

nifer ar y lefelau uchaf o ddysgu a rhuglder. 

• Cyfleoedd i Fyfyrwyr - Llwybrau Cymraeg yn y Gweithle i fyfyrwyr mewn rhaglenni 

fel Plismona Proffesiynol, Nyrsio, Iechyd Perthynol a Gofal Cymdeithasol i uwch 

sgilio yn y Gymraeg. 

• Datblygiad academaidd - Mewnblannu llwybr Cymraeg i’r tîm datblygu 

academaidd drwy ddod â staff academaidd ynghyd yn fisol i drafod gwelliannau 

academaidd o ran y Gymraeg, sefydlu cangen o’r Coleg Cymraeg yn y brifysgol, a 

phenodi swyddog cangen. 

• Cymuned a Diwylliant - Sefydlu cymuned Gymraeg i staff trwy ‘Coffi a Chlonc’ , 

dathlu llwyddiannau staff a myfyrwyr trwy wobrau a phresenoldeb cryf yn yr 

Eisteddfodau Genedlaethol yn 2025. 

• Cyllid a Datblygu - Sicrhau cyllid sylweddol gan y Coleg Cymraeg Cenedlaethol i 

ddatblygu adnoddau efelychu (simwleiddio) yn y Gymraeg ym maes iechyd. 

 

Heriau a Gwersi i Sefydliadau Eraill 

Roedd heriau daearyddol a chymdeithasol o weithredu'r cynllun mewn prifysgol mor agos at 

y ffin, lle mae'r Gymraeg yn llai amlwg yn gymdeithasol. O ganlyniad, roedd angen dulliau 

creadigol ac agored i ailgyflwyno'r iaith heb stigma. 

Roedd cydweithio ar draws cyfadrannau a cheisio mewnblannu'r Gymraeg i mewn i 

gwricwla academaidd hir-sefydlog hefyd yn her, yn enwedig pan nad oedd staff rhugl yn y 

Gymraeg yn yr adrannau hynny. Roedd yn bwysig argyhoeddi adrannau o’r fantais o 

hysbysebu swyddi gyda’r Gymraeg yn sgil hanfodol. 

Er mwyn sicrhau llwyddiant mae’n bwysig ystyried ac adnabod y buddiannau'n glir a sicrhau 

cefnogaeth yr uwch dîm rheoli i gydnabod pwysigrwydd y gwaith. 

 

Manylion Cyswllt 

• Sefydliad: Prifysgol Wrecsam  

• Swyddog Cyswllt: Elen Mai Nefydd – Dirprwy Is-Ganghellor Cysylltiol (Y Gymraeg, 

Diwylliant a Threftadaeth) 

• E-bost: ElenMai.Nefydd@wrexham.ac.uk    

